
Til kommunestyrerepresentantane i Vindafjord

4. februar skal formannskapet i Vindafjord førstegongsbehandla planforslaget med konsekvensutgreiing (KU) for
Windafjord Port på Dommersnes i Vikebygd.

I forkant av dette møtet ynskjer foreininga Bevar Ålfjordens Perle (BÅP), som representerer fleirtalet av grunneigarar i
Vikebygd basert på signaturar i underskriftskampanjen vår, å informera kommunestyret i Vindafjord om vår vurdering
av planforslaget og konsekvensutgreiinga for Windafjord Port. Me fokuserer på det me meiner er manglar og
svakheiter ved konsekvensutgreiinga og negative verknader for Vikebygd, bygda som vil få dette byggeprosjektet midt
i fanget og som vil vera dei som vil kjenna prosjektet "på kroppen".

Vedlagt er våre vurderingar i to format for betre forståing: 
- eit skriv med tekst
- presentasjon som belyser vurderingane våre med illustrasjonar

Me vonar de vil ta våre vurderingar og innvendingar på alvor når saka skal opp til førstegongsbehandling.
Dersom det 4. februar blir vedtatt å senda saka på offentleg høyring, vil me senda inn dette som
høyringskommentarar.

Nedanfor har me i stikkordsform oppsummert dei negative konsekvensane og manglane/svakheitene ved KU som me
ser for Vikebygd.

Vennleg helsing
Jon Magne Svendsbøe, 
Styreleiar foreininga Bevar Ålfjordens Perle i Vikebygd
www.alfjordensperle.no

Oppsummering av våre vurderingar og kommentarar:

https://www.opprop.net/alfjordensperle
https://www.alfjordensperle.no/


Massehandteringsplan: Planane vil medføra 10 år (!) med sprenging, knusing, støy og potensielt
helseskadeleg svevestøv (kvarts i granittstøv - kreftframkallande).
KU seier ikkje noko om kva som vil skje med området dersom marknaden for sal av stein skulle falla bort i den
lange anleggsperioden.
KU inneheld ikkje nokon konkret etterbruksplan med tilbakeføring til LNF, som ein reguleringsplan krev, for det
store området dersom planar om bygging av havvind skulle stansa heilt opp.
KU for Landskap konkluderer med: «stor negativ konsekvens for landskap».
Planforslaget og KU viser ikkje kor mange vindturbinar som kan lagrast i fjorden ved uver eller andre
komplikasjonar.
Eksisterande næringsverksemder på Dommersnes må fjernast, og KU har ingen utgreiingar av
erstatningsareal i bygda eller andre stadar.
KU for Naturmangfold på land konkluderer med: «svært stor negativ konsekvens». Me spør også: Er
påverknad og konsekvensar for rovfuglartar i Ålfjorden undersøkt og tilstrekkeleg vurdert?
KU for Folkehelse konkluderer med: «middels negativ konsekvens for området tett opp til planområdet og
noko negativ konsekvens for bygda Vikebygd». Bevar Ålfjordens Perle trur at faren er klart større for
manglande tilflytting (fråflytting?) og nedlegging av skulen i den 10 år lange støyande og støvande
anleggsperioden enn sjansen er for tilflytting og fleire elevar til skulen.
KU peikar ikkje ut nokon nye, attraktive tomteareal til bustadbygging for tilflyttarar. Tvert om legg planforslaget
opp til bygging av brakkerigg med 200 overnattingsplassar til pendlande arbeidarar.
KU peikar ikkje ut noko areal i Vikebygd til andre verksemder, underleverandørar og anna tenesteyting som
ringverknad av WP.
Planforslaget har ikkje i tilstrekkeleg grad tatt med utgreiing av konsekvensar for livskvalitet, trivsel, bumiljø og
stadidentitet for Vikebygd. 
KU for Støy konkluderer med: «middels negativ konsekvens». Impulsstøy er lite vektlagt, og varigheit over
månader og år vil medføra andre belastningar for folk enn det denne tar høgde for, særleg om støyen er
uforutsigbar i tid og tidsrom.
KU for Vassmiljø: «ubetydeleg konsekvens ved full utbygging», men det er viktig å merke seg at fem
sedimentprøvar på fem ulike stadar utanfor Dommersnes viste «dårleg kjemisk tilstand og sterk
forureiningsgrad (tilstandsklasse V – svært dårleg)». Med erfaringar frå tilsvarande opphoggingsindustri på
Raunes i Vats og kontroversar rundt utslepp av giftstoff til luft og sjø der, meiner me Ålfjorden ikkje toler
alternativ decom-industri!
KU for Lokale og regionale verknadar slår fast at det er ingen gjennomførte prosjekt nasjonalt å samanlikna
med. Det er ikkje utgreia kva konsekvensar etablering av storindustri vil få for eksisterande og framtidig
utvikling av reiselivsnæringa og hytteutbygging i Vikebygd og Ålfjorden.
KU for Friluftsliv: «middels negativ konsekvens».
KU for Marint naturmangfold: «noko negativ konsekvens».
KU for Klimagass: «svært stor negativ konsekvens» lokalt.
KU seier ikkje noko om verditap på hus og eigedommar i omkrins av Dommersnes. Det ikkje tvil om at det vil
bli verditap på hus og eigedommar rundt Dommersnes med planforslaget. Vindafjord kommune må vera budd
på å ta imot mange erstatningskrav, ikkje minst frå hytteeigarar nord og sør for industriområdet om
reguleringsplanen blir vedtatt.
I planomtalen står det at føremålet er å leggja til rette for eit større nærings- og hamneområde til sjø gjennom
utnytting og ombruk av eksisterande industriområde. Men det er kun omlag 100 dekar av det 530 dekar store
planlagde industriområdet som er opparbeidd pr. i dag. Det vil sei at mindre enn 20% av det planlagde
industriområdet er ombruk av eksisterande industriområde.
I ei tid med naturkrise like stor som klimakrisa, er ikkje eit naturinngrep som det det er snakk om i Vikebygd
vegen å gå. Skal ein først byggja slike vindturbinar, bør det gjerast på allereie tilrettelagde område som f.eks.
Wergeland Base i Sløvåg, Gulen.
"Me må ta naturen på alvor", sa ordførar Vierdal i nyttårstalen ved inngongen til 2024. Ja, la oss gjera det og
ikkje rasera mykje natur i Vikebygd!
Westcon Yards har så langt ikkje halde sine plikter i aksjonæravtalen med Vindafjord  kommune. Dei har så
langt ikkje utført si plikt om å planera Fase 1, og alt er utsett på ubestemt tid. Blir ein reguleringsplan vedtatt
basert på desse føresetnadane, vil mange hus- og hytteeigedommar rundt Dommersnes bli «umoglege» å
selja i lang tid framover.
Dersom det er Vikebygd de som politikarar i Vindafjord vil gjera ei framtidsteneste, meiner me og eit klart fleirtal
av grunneigarar i Vikebygd, at de gjer ein stor feil dersom de etterkvart vedtek planforslaget til Dommersnes
AS/Windafjord Port!
Lytt til folket/fleirtalet i Vikebygd, og sats heller på det dei unge ynskjer, som må leva med konsekvensane av
vedtaket – dette vil me ikkje ha i bygda vår! Dette er ei så viktig sak for Vikebygd at me vonar de tek personleg
ansvar, og ikkje slavisk følgjer eit partiprogram, når saka skal opp til endeleg avstemming. 
Kommunen bør heller satsa på å leggja til rette for nye og attraktive bustadtomter med utsikt, hyttetomter, lokalt
småskala reiseliv samt småskala industrietablering. Industri med tilsvarande storleik og omfang som er etablert
på Dommersnes i dag er betre tilpassa landskapet og bygda. Det bør leggjast til rette for etablering av
tilsvarende småindustri og næring.
Lytt til og ikkje overkøyr folket i Vikebygd!

